
METHODS FOR DETERMINING THE SOCIO-ECONOMIC EFFECTIVENESS OF 
ECONOMIC INCLUSION ACTIVITIES IN INDUSTRIAL ENTERPRISES 

Isayev Kobiljon Abdukodirovich,  

Abstract. Analysis of the activities of industrial enterprises with the participation of the blind, on the one hand, 
increases economic efficiency, and on the other hand, creates new views on the place and role of this group of 
people in society. In this regard, it is necessary to develop broad approaches from a social perspective when 
implementing policies aimed at ensuring the primacy of human dignity and interests in society. In this regard, this 
article presents scientific approaches aimed at determining the socio-economic efficiency of the activities of 
industrial enterprises with the participation of the blind, supporting their development and finding ways to 
achieve economic efficiency. 

“Jahon iqtisodiyoti va xalqaro iqtisodiy munosabatlar” kafedrasi dotsenti 

Annotatsiya. Koʻzi ojizlar ishtirokidagi sanoat korxonalari faoliyatini tahlil qilish, bir tomondan, iqtisodiy 
samaradorlikni oshirish, ikkinchi tomondan, ushbu insonlar guruhining jamiyatdagi oʻrni va roli haqida yangi 
qarashlarni yuzaga keltiradi. Bunda, jamiyatda inson qadri va uning manfaatlari ustuvorligini taʼminlashga 
qaratilgan siyosatlarni amalga oshirishda, ijtimoiy nuqtai nazardan keng yondashuvlar ishlab chiqish zarur. Shu 
nuqtai nazardan, ushbu maqola koʻzi ojizlar ishtirokidagi sanoat korxonalari faoliyatining ijtimoiy-iqtisodiy 
samaradorligini aniqlash, ularning rivojlanishini qoʻllab-quvvatlash va iqtisodiy samaradorlikka erishish yoʻllarini 
izlashga qaratilgan ilmiy yondashuvlarni taqdim etadi. 

Kalit so‘zlar: mehnat unumdorligi, mehnat bozori, samaradorlik, fond sigʻimi, ishsizlik darajasi, diversifikatsiya. 

Kirish. Koʻzi ojizlar ishtirokidagi sanoat korxonalari faoliyatining ijtimoiy-iqtisodiy 

samaradorligini aniqlashga qaratilgan tadqiqotlar, zamonaviy iqtisodiyotning inklyuziv 

rivojlanish tamoyillariga asoslangan holda, nafaqat ijtimoiy tenglikni taʼminlash, balki 

mamlakat iqtisodiyoti barqaror oʻsishini qoʻllab-quvvatlash maqsadlariga ham xizmat qiladi. 

Oʻzbekiston Respublikasi, davlat siyosatining markazida inson huquqlari va imkoniyati 

cheklangan shaxslar, jumladan, koʻzi ojizlarning jamiyatdagi faol ishtirokini taʼminlashni 

qoʻygan holda, bu qatlamga imkoniyatlar yaratishda keng koʻlamli chora-tadbirlarni amalga 

oshirmoqda. Ushbu sohada ilgʻor tajribalarni tatbiq etish, koʻzi ojizlar uchun yangi ish oʻrinlari 

yaratish va ijtimoiy-iqtisodiy samaradorlikni oshirishda innovatsion yondashuvlar zarurati 

ortib bormoqda.  

Zamonaviy iqtisodiyot keng biznes imkoniyatlarini taqdim etishi, shuningdek, uning 

yangi shakllari va yoʻnalishlari bilan kengayib borishi, shu bilan birga, amalda biznes 

yuritishning mavjud imkoniyatlari va omillaridan toʻla foydalanilmaslik holatlarida iqtisodiy 

rivojlanishning barcha salohiyatlaridan foydalanilmay kelinayotganligi sababli mazkur sohada 

yangidan-yangi tadqiqotlarni olib borish, mavjud resurslar, imkoniyatlar va salohiyatlardan 

samarali foydalanishda ilgʻor xorij tajribalarini keng tatbiq etish asosida bu borada yangi 

yondashuvlar va yechimlar ishlab chiqish zaruriyatini ham keltirib chiqarmoqda. 

Adabiyotlar sharhi va metodologiya. Koʻzi ojiz insonlarning ish bilan bandligini 

taʼminlash, axborot kommunikatsion texnologiyalari koʻnikmalarini shakllantirish, jamiyatdagi 

mavqeyini oshirish va ularni ijtimoiy-iqtisodiy jarayonlarga moslashtirish kabi masalalar 

xorijlik iqtisodchi-olimlar tomonidan Bell E.C., Bates-Harris C., Klaus R, Shiri A., Kyle R., Richard 

L., Jacob W., Brown T.A., Moore M.T. chuqur oʻrganilgan[1]. 

Yaqin xorijlik olimlardan Fedoseyeva V.A., Noviskiy N.I., Gornostay L.Ch., Goryushkin 

A.A., Begentayev M.M., Kalendareva S.G., Smirnыx S.N., Andreyeva Ye.I., Gorshkova I.D., 

Kovalevskaya A.S., Rojdestvenskaya N.V., Boguslavskaya S.B., Bobrova O.S. kabilarning ilmiy 

ishlarida korxona iqtisodiyoti va uning ijtimoiy-iqtisodiy samaradorligini taʼminlash, shu 

jumladan, bandlikni oshirish va unda imkoniyati cheklanganlarni, xususan, koʻzi ojiz insonlarni 

jalb etish bilan bogʻliq masalalar tadqiq etilgan[2]. 

Oʻzbekistonda sanoat korxonalari faoliyati va ular samaradorligini nazariy-uslubiy 

masalalari, tasnifiy jihatlari, rivojlanish asoslari va muammolari, shuningdek, ularning 

nogironlar, jumladan, koʻzi ojizlar bandligini taʼminlashdagi ishtirokiga oid ayrim masalalari 

oʻzbek iqtisodchi-olimlar Mustafakulov Sh., Xotamov I., Isakov M., Abduvaliyev A., Jiyanov U., 

Raximberdiyev O.F., Egamberdiyeva M.Sh., Ulashev I.O., Atamuradov Sh.A., Muratov R.S., 

Djalalova I.A., Oripov S.Sh., Xolmatov N.B., Imomova N.A. [3], larning ilmiy tadqiqotlarida 

muayyan darajada yoritilgan. 

Biroq, global taraqqiyot va oʻzgarishlar davrida xalqaro integratsiya va jamiyat ijtimoiy 

farovonlikni taʼminlash yoʻlidagi hamkorliklar tarkibida nogironlar, xususan, koʻzi ojiz 

insonlarning bandligi va iqtisodiy faolligini oshirish borasidagi ilmiy-tadqiqotlar, munosabatlar 

va yutuqlarning ortib borayotganligi sharoitida Oʻzbekistonning ushbu yoʻnalishdagi amalga 

oshirayotgan islohotlariga yangicha mazmun olib kirish, jumladan, sharoitida koʻzi ojizlar 

ishtirokidagi sanoat korxonalarini, xususiy tadbirkorlik faoliyatini faol tashkil etish, ularning 

iqtisodiyotdagi rolini oshirish, milliy va xalqaro raqobatbardoshligini taʼminlash hamda 

samaradorligini baholash va oshirish bilan bogʻliq masalalar yechimini topish sohadagi eng 

dolzarb vazifa boʻlib qolmoqda. Zero, ushbu maqsadga erishishda, avvalam bor, ilmiy-

tadqiqotlar olib borish tizimini shakllantirish muhim ahamiyat etmoqda. Binobarin, 

Oʻzbekistonning oʻtgan istiqlol yillari davomida aynan koʻzi ojiz insonlar ishtirokidagi sanoat 

korxonalari faoliyati samaradorligini oshirishda doir alohida, tizimli va keng koʻlamli ilmiy-

tadqiqot ishlarining olib borilmaganligi bu borada oʻz yechimini kutib turgan muammolar hali 

talaygina ekanligini koʻrsatmoqda. 

Maqolada tizimli tahlil va yondashuv, nazariy mushohada, mantiqiy va tarkibiy tahlil 

qilish, induksiya, deduksiya, statistik guruhlashtirish va umumlashtirish, ekspert baholash va 

prognozlashtirish, oʻzaro va qiyosiy taqqoslash matematik hisoblash usullaridan foydalanilgan. 

Tahlil va natijalar. Respublikamiz Prezidenti Sh.Mirziyoyevning “Global Janub ovozi” 

onlayn-sammitidagi nutqida taʼkidlaganlaridek, jahon hamjamiyati turli qarama-qarshilik va 

ziddiyatlarning keskinlashuvi hamda iqtisodiy inqirozning salbiy oqibatlariga duch kelayotgan 

bugungi kunda “Taraqqiyot strategiyamizning asosiy mazmuni – qonun ustuvorligi va inson 

kapitalini rivojlantirish, adolatli va kuchli fuqarolik jamiyatini barpo etishdan iboratdir. Biz oʻz 

oldimizga yaqin kelajakda inklyuziv va barqaror iqtisodiy oʻsishni taʼminlash, mamlakatimizda 

kambagʻallikni ikki barobarga qisqartirish kabi katta rejalarni qoʻyganmiz” [4.]. 

Ushbu maqsadda mamlakatda inklyuziv va barqaror iqtisodiy oʻsishni taʼminlash yoʻlida 

inklyuziv biznesni rivojlantirish davlatimiz siyosatining markazida eng ulugʻ maqsad va vazifa 

etib belgilangan inson qadri va uning manfaatlarini amalga oshirishga qaratilgan Yangi 

Oʻzbekistonda amalga oshirilayotgan keng koʻlamli izchil islohotlarning muhim va ajralmas 

yoʻnalishlaridan biri hisoblanadi. 

Ushbu tamoyilga asoslanib, Oʻzbekiston Respublikasi mamlakatdagi barcha imkoniyati 

cheklanganlarni ijtimoiy-iqtisodiy hayotning muhim va faol ishtirokchisi va boʻgʻiniga 

aylantirishga qaratilgan bir qator chora-tadbirlarni amalga oshirib kelmoqda. Jumladan, 

imkoniyati cheklanganlarni davlat tomonidan keng qoʻllab-quvvatlash, ularga tadbirkorlik 

faoliyatini olib borishlarida qulaylik va imtiyozlar taqdim etish, taʼlim olish jarayonida alohida 

imtiyoz va imkoniyatlar yaratish, maqsadli davlat dasturlari asosida uy-joylar bilan bepul 

taʼminlash, davolanish, moddiy va ijtimoiy qoʻllab-quvvatlashni taʼminlashga qaratilgan muhim 

huquqiy-meʼyoriy hujjatlar qabul qilinib, ijrosi taʼminlab kelinmoqda. 

Mazkur chora-tadbirlar tarkibida imkoniyati cheklanganlarning jamiyatdagi oʻrni 

hamda mamlakatni ijtimoiy-iqtisodiy rivojlantirishdagi ishtiroki va ahamiyatini oshirish, 

ularning intellektual salohiyati, jismoniy qobiliyati, mehnat samaradorligini ishga solish 

maqsadida inklyuziv biznesga faol jalb etish amaliyotini takomillashtirish yuqorida qayd 

etilgan tamoyilni amalga oshirishdagi ustuvor vazifalardan sanaladi [5.]. 

Jahon sogʻliqni saqlash tashkilotining manbalariga tayanadigan boʻlsak, yildan yilga 

dunyo boʻylab nogironlikning tarqalishi, aholining qarishi va surunkali sogʻliq muammolari 

bilan kasallanish ortib bormoqda. Dunyoning 18 va undan katta yoshdagi aholisining taxminan 

16 foizi nogironlardir, ushbu koʻrsatkich rivojlangan mamlakatlarda 12 foizni va kam 

daromadli mamlakatlarda 18 foizni qayd etgan. Koʻrib turganingizdek, ushbu mamlakatlar 

oʻrtasidagi farq sezilarli darajada [6.]. 

Yevropada esa ushbu koʻrsatkichlar biroz boshqacha, yaʼni, 2021-yilda Yevropa 

Ittifoqiga aʼzo davlatlarda 16 yoshdan oshgan aholisining 25 foizi kundalik faoliyatda turli xil 

nogironlik tufayli doimiy cheklanishga duch keladi, Yevropa mintaqasida bu boradagi eng past 

koʻrsatkich Maltada qayd etilgan boʻlib, 11 foizni tashkil etgan. Hech qaysimizga sir emaski, ayni 

yillarda ularni ish bilan taʼminlanish darajasi ham hamin qadar, ish bilan taʼminlanganlari ham 

odatda past malakali, kam maosh oladigan kasblarga toʻplanishgan. Ushbu muammolarga, yaʼni 

ish bilan taʼminlanish darajasining va ularning daromadining pastligiga eng ideal yechimlardan 

biri nogironlarning oʻzini-oʻzi ish bilan taʼminlashi yoki oʻz biznesini ochishi va boshqarishi 

mumkinligidir.  

Nancy Arnold[8] oʻz tadqiqotlarida bu borada fikrlarini ulasharkan, oʻz-oʻzini ish bilan 

taʼminlash nogiron shaxslarning mehnat bozoriga tezroq va yaxshiroq integratsiyalashuviga 

erishish uchun potensial reabilitatsiya va kasbiy vositasi sifatida bemalol xizmat qila oladi deya 

taʼkidlaydi. Shuningdek, bu fikrlar bugun oʻz isbotini topmay qolmayapti, xususan, koʻzi ojiz 

insonlar oʻrtasida biznesni rivojlantirish va bu bilan barqaror va inklyuziv oʻsishni taʼminlash 

“Yevropa 2022” strategiyasining muhim komponenti sifatida koʻrilmoqda[9]. 

Yevropa va AQSHda olib borilgan tadqiqotlar shuni koʻrsatadiki, ushbu mintaqalarda 

oʻz-oʻzini ish bilan taʼminlash darajasi aynan koʻzi ojiz insonlar orasida umumiy nogironligi 

mavjud shaxslarga qaraganda bir muncha yuqoridir[10]. 2005-2021-yillarda Yevropa 

hamjamiyatining uy xoʻjaligi paneli maʼlumotlaridan foydalangan holda Yevropa Ittifoqiga aʼzo 

13 mamlakatda oʻtkazilgan tadqiqotlar natijasida, nogironlar oʻrtasida oʻz-oʻzini ish bilan 

taʼminlash koʻrsatkichlari nogironligi boʻlmagan odamlarga qaraganda ham ancha yuqori degan 

xulosa olingan.  

Nogironlar uchun oʻz-oʻzini ish bilan taʼminlash darajasini ayollar va erkaklar kesimida 

tahlil qiladigan boʻlsak, Gretsiya, Portugaliya va Irlandiya kabi mamlakatlarda nogironligi 

boʻlgan erkaklarda oʻzini-oʻzi ish bilan taʼminlash darajasi ayollarga nisbatan yuqoriroq, 

Avstriya va Ispaniya kabi mamlakatlarda esa, aksincha, ayollar orasida bu koʻrsatkich 

yuqoriroq hisoblanadi. Yana bir narsani taʼkidlab oʻtish kerakki, yuqorida sanab oʻtilgan 

mamlakatlarda ishsizlik darajasi yuqori emas, va bundan shuni xulosa qilish mumkinki, ushbu 

mamlakatlarda xususiy biznesni ishga tushirish anchayin qulay va shu tufayli ham nogironligi 

bor shaxslar, xususan, koʻzi ojiz insonlar ham bu imkoniyatlar orqali turli xil diskriminatsion 

holatlarni bemalol chetlab oʻta olmoqda. 

Yuqoridagi misollar esa hukumat, nafaqat, koʻzi ojiz yoki nogiron insonlarga, balki, 

butun aholi oʻrtasida biznes yuritishga qulaylik yaratuvchi tizimli chora-tadbirlarni ishlab 

chiqishi lozimligini koʻrsatadi. Xorijiy mamlakatlar tajribasida bu kabi islohotlarni koʻplab 

uchratishingiz mumkin.  

Xususan, nogironlarning mehnat bozoriga kirishiga imkon berish va ragʻbatlantirish 

uchun hukumat tomonidan koʻrsatilgan tashabbuslarga kelsak, Yevropa mintaqasida Smyth va 

Maynard Campbell 1997-yilda, Greve 2009-yilda, AQSHda Wilhelm va Robinson 2012-yilda, 

Wittenburgning 2013-yildagi tashabbuslari yaqqol misol boʻla oladi, bundan tashqari, Osiyo 

mintaqasida ham Huang 2009-yilda ishlab chiqilgan tadbirlar majmui shular jumlasidandir. 

Koʻzi ojiz insonlar-mehnat bozori-korxonalar zanjiridagi aloqalarning mustahkam 

emasligi ularning kasbga oʻz vaqtida, toʻgʻri va toʻliq yoʻnaltirilishiga eʼtiborni pasaytiradi. 

Natijada ularning jamiyatdagi oʻrnini topishdagi muammolarning kuchayib borishi yuzaga 

keladi. Shunga koʻra, mamlakatda takomillashib borayotgan qulay biznes muhitiga asosan 

inklyuziv biznesni rivojlantirishning zarur choralarini koʻrish, bunda koʻzi ojiz insonlar 

ishtirokidagi korxonalar soni, faoliyatini kengaytirish hamma narsa inson qadri uchun amalga 

oshirilayotgan Oʻzbekiston islohotlarida markaziy oʻrin egallab bormogʻi lozim. 

Mazkur islohotlar koʻzi ojiz insonlar ishtirokidagi korxonalar faoliyatida ijtimoiy-

iqtisodiy samaradorlikni oshirishga bevosita qaratilgan boʻlishi lozim. 

Shu oʻrinda, “samara”, “samaradorlik”, “iqtisodiy samaradorlik”, “ijtimoiy-iqtisodiy 

samaradorlik” kabi tushunchalarning mohiyati va ular oʻrtasidagi farqlarni tushunib olmoq 

lozim. 

Samara ishlab chiqarilayotgan mahsulot (ish, xizmat), foyda va daromad hajmini 

oshirish, mahsulot tannarxini kamaytirish, sifatsiz mahsulot ishlab chiqarishni kamaytirish 

yoki umuman, yoʻq qilish bilan bogʻliq boʻlgan korxona faoliyatining ijobiy natijalaridir. Bu 

yutuqlar natural shaklda ishlab chiqarish samarasini, pul shaklida esa iqtisodiy samarani 

tavsiflaydi. 

Samaradorlik, avvalo, korxona faoliyatining sifat jihatlarini tavsiflovchi tushunchadir. 

U “samara” toifasidan kelib chiqadi hamda unga qaraganda murakkab va kompleks tavsifga ega. 

Samaradorlik chora sifatida koʻplab texnik, iqtisodiy, loyiha va xoʻjalik qarorlarini 

avvaldan belgilab beradi. Korxona oʻzining xoʻjalik, ilmiy-texnik va investitsion  siyosatini 

belgilashda samaradorlikdan kelib chiqadi. 

Iqtisodiy samaradorlik samaradorlikka qaraganda birmuncha tor maʼnoni anglatadi. 

U qabul qilinayotgan qarorlarning xoʻjalik yuritishda maqsadga muvofiqligini tavsiflaydi 

hamda barcha hollarda samaraning unga erishish uchun ketgan xarajatlar (ishlab chiqarish 

resurslari)ga nisbati sifatida aniqlanadi. Xarajatlar qanchalik kam boʻlsa (mahsulot sifatiga 

taʼsir qilmagan holda), samara shunchalik ortadi, demak, iqtisodiy samaradorlik ham ortadi. 

Ijtimoiy-iqtisodiy samaradorlik ishlab chiqarish samaradorligining mehnat 

sharoitlarini, uning ijodkorlik mazmunini boyitish, aqliy va jismoniy mehnat oʻrtasidagi farqni 

yoʻqotishni inobatga olgan holda tavsiflaydi. Ijtimoiy-iqtisodiy samaradorlik bir vaqtning 

oʻzida, ishlab chiqarish samaradorligini kuchaytirish, korxonaning muvaffaqiyatli faoliyat 

yuritishi, shaxsning har tomonlama rivojlanishi va uning barcha qobiliyatlaridan 

foydalanishning sabab va natijasi hisoblanadi. Bevosita ijtimoiy samara, xodimlarning bilim va 

malakasi, tajriba va madaniyatining oʻsishi, aholi sogʻligʻining yaxshilanishi va umr koʻrishining 

uzayishida aks ettiriladi[11]. 

Iqtisodiy adabiyotlarda “ijtimoiy-iqtisodiy samaradorlik” tushunchasi mazmuniga bir xil 

mazmunda berilgan taʼriflar mavjud emas. Sababi, ushbu kategoriya keng va murakkab 

maʼnoga ega tushunchani oʻzida mujassam etadi. Zero, mazkur atamaga turli jihatdan 

yondashish mumkinligi va turli sohalarga xos ekanligi ham shunday tafovutlar hosil boʻlishiga 

turtki boʻlgan. 

Biz mazkur atama mazmunini oʻrgangan va unga berilgan taʼriflarni talqin qilgan holda 

quyidagicha mazmunda taʼrif berilishini maqsadga muvofiq, deb hisoblaymiz: ijtimoiy-iqtisodiy 

samaradorlik – korxona darajasida ishlab chiqarishni tashkil etish maqsadida cheklangan 

resurslar va ishlab chiqarish vositalaridan samarali foydalangan holda yuqori daromad olish va 

iqtisodiy rivojlanishga erishish, ishchi-xodimlar uchun qulay muhit va shartlarda mehnat qilish 

imkoniyatini taqdim etgan holda ularning ish qobiliyatini tiklash va oshirib borish, hordiq 

chiqarish, sogʻligini saqlash, taʼlim olish, bilim, malaka va qobiliyatlarini oʻstirish, ijtimoiy 

farovonligini taʼminlashni nazarda tutsa, makrodarajada mamlakatning YAIM, eksport, valyuta 

tushumi, Davlat byudjetiga majburiy va soliq toʻlovlari hajmini oshirishga, shuningdek, 

jamiyatning korxona ishlab chiqargan mahsulotlarga boʻlgan ehtiyojlarini taʼminlash, 

bandlikni, umr koʻrish davrini, isteʼmol sarfida tejamkorlikni oshirish kabilarni tavsiflaydi. 

Qaysi sohada boʻlmasin ijtimoiy-iqtisodiy samaradorlik amalga oshirilgan faoliyatda 

ijtimoiylik, tejamkorlik, natijaviylikka olib kelishi lozim. 

Samaradorlik va sifatli mehnat tufayli korxona, birinchidan, oʻzining iqtisodiy 

barqarorligi va bozordagi raqobatchilikka bardosh berishini taʼminlaydi, ikkinchidan, oʻz 

imijini yaxshilaydi va hamkorlar bilan aloqalarini mustahkamlaydi, uchinchidan, xodimlarning 

iqtisodiy va ijtimoiy ahvolini yaxshilaydi. Demak, ishlab chiqarish samaradorligini oshirish 

yoʻllarini qidirish, xarajat va natijalarni toʻgʻri solishtirish, mulkchilik shakli, qaysi tarmoqqa 

tegishliligi, hududiy joylashishi va faoliyat turidan qatʼiy nazar, har bir korxona uchun muhim 

vazifa hisoblanadi. 

Shuningdek, oʻrganishlar iqtisodiy adabiyotlarda ijtimoiy va iqtisodiy samaradorlik 

tushunchalari boʻyicha yagona yondashuv mavjud emasligini, samaradorlikni hisoblashda bir 

necha oʻnlab bevosita va bilvosita komponentlar ishtirok etishi lozimligini va ularning 

ulushlarini hisoblab chiqish ancha murakkabligini, shunga koʻra, samaradorlikni baholashda 

umumiy yondashuv, birinchidan, ushbu jarayonning iqtisodiy va ijtimoiy jihatlarini har 

tomonlama oʻrganishni, ikkinchidan, ularning jami taʼsirini tadqiq etishni taqozo etishini 

koʻrsatadi. 

Koʻzi ojiz insonlar ishtirokidagi sanoat korxonalari faoliyatining ijtimoiy-iqtisodiy 

samaradorligini oshirishda ularning xususiyatlariga asosan davlat tomonidan zarur qoʻllab-

quvvatlash amalga oshirilishi maqsadga muvofiq. Ammo, nogiron tadbirkorlarni qoʻllab-

quvvatlashga qaratilgan hukumat islohotlarida doimiy kuzatiladigan uchta muammo mavjud. 

Umuman, muammo emas, bu yerda muhim eʼtibor qaratilishi kerak boʻlgan tomonlar desa ham 

boʻladi, afsuski, ayni paytgacha islohotlar davomida bu kamchiliklarning doimiy qaytarilishi 

muammo darajasiga ham aylanib ulgurdi.  

Ulardan birinchisi. Hukumat, odatda, odamlarni tadbirkorlikka qoʻllab-quvvatlashga 

yoki tashkil etilgan korxonalarni qoʻllab-quvvatlashga intilgan boʻlsa-da, yakunda tadbirkorlik 

koʻrsatkichlarini emas, balki, umuman, mehnat bozorida ishtirok etish darajasini va tovar va 

xizmatlar bozoridagi oʻrnini oshirishga harakat qiladi va pirovardida qisqa muddatdagi ijobiy 

oʻzgarish bilan cheklanadi. Shuning uchun koʻrib chiqilayotgan manbalarning aksariyati 

tadbirkorlikni ragʻbatlantirishdan koʻra, mehnat bozorida ishtirok etishni yaxshilashning 

kengroq tushunchasini anglatib qolaveradi.  

Ikkinchidan, bir qator tashabbuslar baʼzi tadbirlar bilan qisman nogironlarni oʻz ichiga 

oladi. Bundan tashqari, birinchi keltirib oʻtgan sababimiz tufayli ular oʻz eʼtiborini bozordagi 

koʻrsatkichlarga qaratadi va har doim ham dasturlarda nogironlar ishtirok etganmi yoki qancha 

nogiron shaxs qatnashganligi va ulardan qanchasi oʻz biznesini toʻgʻri yoʻlga qoʻygani haqidagi 

individual ishtirokchilar haqidagi maʼlumotlar hisobot materiallarga kiritilmaydi.  

Uchinchidan, har doim ham ushbu hukumat dasturlarning natijalarini oʻrganish toʻgʻri 

koʻrib chiqilmaydi, hisobot yakunidagi umumiy koʻrsatkichlar keyingi bu kabi dasturlarning 

ahamiyatini toʻliq ochib berolmaydi. Muxtasar qilib aytganda, dasturlarning muvaffaqiyatli 

ishlashini toʻgʻri baholash uchun har doim ham yetarli maʼlumotlar mavjud emas.  

 Nogironlar, jumladan, koʻzi ojiz insonlarga hukumat tomonidan qulay biznes sharoitini 

yaratish ularning daromadini oshirish va bandligini taʼminlashning birinchi yoʻli boʻlsa, keyingi 

oʻrinlarda ularni oʻz layoqatiga qarab boʻsh ish oʻrinlariga yoʻnaltiruvchi davlat dasturlari ham 

ishlab chiqilishi lozim. 

Bugun mamlakatimizda ham boshqa koʻplab mamlakatlar singari malakali va salohiyatli 

kadrlarga talab kundan kun oshib bormoqda. Respublika miqyosida bunga yechim topish 

uchun, bir muncha tizimli islohotlar amalga oshirilishiga qaramasdan, bu muammolar 

haligacha oʻz dolzarbligini yoʻqotgani yoʻq. Ushbu kadrlar muammosining asosiy sababi 

taʼlimning amaliyotga kam bogʻliqligi boʻlsa, keyingi oʻrinlarda mavjud kadrlarni saralashdagi 

muammolar turibdi. Achinarli tomoni shundaki, iqtisodiyotimizning koʻplab sohalarida hali-

hanuz zamonaviy HR qoidalari mavjud emas, mavjudlarida ham ushbu qoidalarga toʻliq amal 

qilinmayapti. Oddiy misol, kadrlarni boshqarish boʻyicha menejerlarning koʻpchiligi koʻzi ojiz 

yoki koʻrish qobiliyati past darajada boʻlgan insonlarning yashirin qobiliyatlarini anglay 

olishmaydi. 

Oddiy mehnat yoshidagi odamlar orasida koʻrlik va koʻrish qobiliyatining pasayishining 

tarqalishi taxminan 1,1 %ni tashkil qiladi. Koʻrish yoki koʻrish qobiliyati zaif boʻlganlar kam 

tarqalishidan tashqari, umumiy aholiga qaraganda, ishchi kuchi – hukumat statistikasiga koʻra 

soʻnggi 22 yilda, ish bilan band boʻlganlari atigi 32,3 %ni tashkil etgan[13]. Koʻzi ojizlar yoki 

koʻrish qobiliyati sezilarli darajada buzilgan odamlarning kam foizi ish bilan band, bu shuni 

anglatadiki, koʻzi ojiz insonlar odatda samarali xodim boʻlisha olmaydi yoki ular ishga kirishda 

turli xil toʻsiqlarga uchraydi. Bu asosan koʻzi ojiz insonlarning ish qidirish mobaynida ularga 

nisbatan qilinadigan salbiy munosabatlar sababli yuzaga keladigan qiyinchiliklarni keltirib 

chiqaradi. Bunday salbiy munosabatlar, hech boʻlmaganda qisman, menejerlarni ishga qabul 

qilish, hamda bu aholi haqidagi maʼlumotlarning yetishmasligi bilan bogʻliq holda boʻladi.  

Aslida bugun koʻplab mashhur kompaniyalar ishchi kuchi orasida diversifikatsiyani 

allaqachon yoʻlga qoʻyib boʻlishgan. Buning ham oʻziga yarasha sabablari bor, albatta (1-rasm). 

 
1-rasm. Ishchi kuchi orasida diversifikatsiya jarayonining sabablari[14] 

Birma-bir sanaydigan boʻlsak, birinchidan, koʻzi ojiz va boshqa nuqsonga ega insonlar 

sogʻlom insonlarga qaraganda nisbatan kuchli intelligensiyaga ega boʻlishadi va ular orasida 

oliy maʼlumotli kadrlar hissasi ham nisbatan koʻproq. Ikkinchidan, ular muammolarni hal 

etuvchi va ijodiy fikrlashga koʻproq moyil boʻladilar, chunki, ular vizual dunyoda oʻz 

nogironliklarini yengish uchun muammolarni hal qilish koʻnikmalari va ijodidan 

foydalanishlari kerak boʻladi va ular bu yoʻlni, majburan boʻlsa-da, bosib oʻtishgan. Bu qobiliyat 

esa koʻpchilik korxonalar hozirgi kunda qidirayotgan asosiy koʻnikmalardan biri hisoblanadi. 

Uchinchidan, koʻzi ojiz boʻlgan shaxslar, boshqa ishchilarga qaraganda, oʻz ishlarini tashlab 

ketish darajasi past. Agar kompaniya yuqori daromad olishni istasa, koʻzi ojiz xodimlarni 

yollash sizning ishchi kuchingizning barqarorligiga yordam berishi mumkin. 

Ammo, shunga qaramay koʻzi ojiz insonlar ish topish va oʻz ishida muqim qolish va 

barqaror ishlashda koʻplab turli toʻsiqlarga uchramoqda. Fikrimizni aniq dalillar orqali 

ifodalasak, 2021-yilda Jahon koʻzi ojizlar ittifoqi tomonidan koʻzi ojiz insonlar, qisman 

koʻruvchilar va ularga ish beruvchi tadbirkorlar oʻrtasida soʻrovnoma oʻtkazildi (2-rasm). 

2-rasm. Jahon koʻzi ojizlar ittifoqi tomonidan koʻzi ojiz insonlar,  

qisman koʻruvchilar va ularga ish beruvchi tadbirkorlar  

oʻrtasida olib borilgan soʻrovnoma natijalari (2021-yil)[15] 

Ushbu soʻrovnomaning savollari koʻzi ojizlarga ish berishda va ularning oʻzlari mustaqil 

ishga yollanishidagi muammolarni qamrab olgan edi. Soʻrovnoma natijalari shuni koʻrsatadiki, 

koʻpchilik tomonidan eng koʻp muammo sifatida koʻrilgan toʻsiq bu ish beruvchilarning maxsus 

koʻzi ojiz insonlar uchun ish oʻrinlarini eʼlon qilmasligi va ishga joylashishdagi arizalarni 

joʻnatishdagi muammolar ekan.  

Soʻrovnomada butun dunyo boʻylab Ittifoqning 13 mln. aʼzosi ishtirok etgan boʻlsa, 

ulardan 46 %i boʻsh ish oʻrinlarining yetarlicha ochiqlanmasligini asosiy muammo sifatida 

koʻrishgan. Keyingi eng katta toʻsiq sifatida esa yuqorida aytib oʻtganimizdek, ish beruvchilarda 

koʻzi ojizlarni qoʻllab-quvvatlash uchun yetarli darajada koʻnikmaning yoʻqligi koʻrsatilgan, shu 

bilan birgalikda ish binolarida koʻzi ojiz insonlarga qulay infratuzilmaning yoʻqligi ham bir xil 

32% insonlar tomonidan taʼkidlangan. Tadbirkorlarning koʻzi ojiz insonlarni ishga yollashidagi 

eng katta toʻsiq esa koʻzi ojiz insonlarga moslashtirilgan jihozlarga qilinadigan xarajatlarning 

yuqoriligi (26%) va shu boisdan biznes talablarini bajara olmasligi bilan izohlashgan (18%). 

Koʻzi ojizlar ishtirokidagi sanoat korxonalari faoliyatining ijtimoiy-iqtisodiy  

samaradorligini baholashni amalga oshirish muhim masala hisoblanadi. Zero, mazkur turdagi 

korxonalar samaradorligining boshqa ishchi-xodimlar bandligidagi korxonalar 

samaradorligidan ortda qolmasligini baholash va taʼminlash dolzarb ahamiyat kasb etadi. 

Shunga koʻra, sanoat ishlab chiqarishida koʻzi ojizlar ishtirokidagi korxonalar moliya-xoʻjalik 

faoliyatining iqtisodiy samaradorligini baholashda, avvalo, uning foydaliligi (rentabelligi) 

koʻrsatkichni aniqlash muhim sanaladi. Mazkur jarayonda korxona faoliyatini tashkil etish va 

foydaga erishish bosqichlari tizim asosida amalga oshirilishi ishlab chiqildi. 

Sof foydaning jami korxona kapitali (aktivi)ga nisbati uning rentabelligi (foydaliligi) 

darajasini aniqlashga imkon beradi: 

Ra = SF / Ak,    (1) 

bu yerda: Ra – aktivlar (asosiy va aylanma kapital) rentabelligi; SF – korxonaning sof 

foydasi, pul koʻrinishida; Ak – avanslangan kapital, pul koʻrinishida. 

Shuningdek, koʻzi ojizlar ishtirokidagi jami xodimlar mehnatidan foydalanish 

samaradorligini aniqlash (mehnat unumdorligi (Mu) va mehnat sigʻimi (Ms)) korxonaning 

ijtimoiy samaradorligini hisoblashga xizmat qiladi. Mehnat unumdorligi koʻrsatkichi 

quyidagicha hisoblanadi: 

Mu = Mq / Is,    (2) 

bu yerda: Mu – mehnat unumdorligi; Mq – ishlab chiqarilgan jami mahsulot hajmi, 

qiymat koʻrinishida; Is – ishlovchilar soni (mehnat salohiyati). 

Mahsulotning mehnat sigʻimi mehnat unumdorligiga teskari kattalik boʻlib, sarflangan 

mehnat miqdorining ishlab chiqarilgan mahsulot hajmiga nisbati sifatida aniqlanadi. U 

quyidagicha tartibda aniqlanadi: 

Ms = Is / Mq,    (3) 

bu yerda: Ms – mehnat sigʻimi. 

Oʻz navbatida, korxonada mehnat predmet (qurol)laridan foydalanmasdan natija, 

samaraga erishib boʻlmaydi. Shu sababli mehnat qurollari (asosiy vositalar yoki fondlar)dan 

foydalanish samaradorligini aniqlashda mahsulotning fond sigʻimi va fond qaytimi 

koʻrsatkichlaridan foydalaniladi. Mazkur hisoblashda fond qaytimi korxona asosiy 

vositalarining bir birligiga toʻgʻri keluvchi ishlab chiqarilgan mahsulotni anglatsa, fond sigʻimi 

esa fond qaytimiga teskari kattalik boʻlib, yangi asosiy vositalarni tashkil qilish uchun zarur 

boʻlgan kapital qoʻyilmalarni aniqlash vazifasini bajaradi. Fond qaytimi (Fq) quyidagicha 

aniqlanadi:  

Fq = Mq / Av,    (4) 

bu yerda: Av – asosiy ishlab chiqarish vositalari (fondlari) qiymati. 

Fond sigʻimi (Fs) quyidagicha hisoblanadi: 

Fs = Av / Mq,    (5) 

Korxona faoliyatida fond qaytimi qanchalik yuqori va fond sigʻimi qanchalik past boʻlsa, 

ishlab chiqarish va mehnat qurollaridan foydalanish samaradorligi shunchalik yuqori boʻladi 

va aksincha. Shu sababli mashina va uskunalardan samarali foydalanish, ishlab chiqarish 

texnologiyalarini takomillashtirib borish, ishchi-xodimlar malakasini oshirish, fond qaytimini 

oshirishda muhim omil boʻlib xizmat qiladi. 

Shuningdek, mehnat predmetlaridan foydalanish samaradorligi mahsulotlarning 

material sigʻimi yordamida sarflangan xom ashyo, material, yoqilgʻi, energiya va mehnat 

qurollarining umumiy qiymatining ishlab chiqarilgan mahsulot hajmiga nisbati bilan 

aniqlanadi:  

Mmc = Mx / Mq,     (6) 

bu yerda: Mmc – mahsulotlarning material sigʻimi; Mx – mahsulot ishlab chiqarish uchun 

ketgan moddiy xarajatlarning umumiy miqdori, pul koʻrinishida; Q – ishlab chiqarilgan 

mahsulot hajmi, qiymat koʻrinishida. 

Mahsulotning material sigʻimi qanchalik past boʻlsa, ishlab chiqarish samaradorligi 

shunchalik yuqori boʻladi. 

Tadqiqotlar natijasida koʻzi ojiz insonlar ishtirokidagi sanoat korxonalar faoliyatining 

ijtimoiy-iqtisodiy samaradorligini aniqlashda asosiy fondlar, moddiy resurslar va mehnat sarfi 

unumdorligi eng muhim koʻrsatkichlar ekanligidan kelib chiqib, ularning tasnifi ishlab chiqildi: 

1-jadval 

Koʻzi ojiz insonlar ishtirokidagi sanoat korxonalar faoliyatining ijtimoiy-iqtisodiy 

samaradorligini aniqlash koʻrsatkichlari tasnifi[16] 

Keltirilgan va tahlili qilingan koʻrsatkichlar koʻzi ojiz insonlar ishtirokidagi sanoat 

korxonalar faoliyatining ijtimoiy-iqtisodiy samaradorligini aniqlashda muhim ahamiyat kasb 

etadi. 

Xulosa va takliflar. Mazkur maqolada koʻzi ojizlar ishtirokidagi sanoat korxonalari 

faoliyatining ijtimoiy-iqtisodiy samaradorligini aniqlash masalalari keng koʻlamda tahlil qilindi. 

Oʻzbekiston Respublikasi tomonidan amalga oshirilayotgan izchil islohotlar, inklyuziv biznesni 

rivojlantirishga qaratilgan chora-tadbirlar, imkoniyati cheklangan shaxslarning jamiyatdagi 

faol ishtirokini taʼminlashga qaratilgan siyosatlar iqtisodiy va ijtimoiy barqarorlikni 

taʼminlashda muhim ahamiyat kasb etadi.  

1. Tadqiqotlar asosida sanoat korxonalarining faoliyati xususiyatlariga koʻra tasnifi 

ishlab chiqildi. 

2. Koʻzi ojiz insonlarning ishlab chiqarish va xizmat koʻrsatish sohalaridagi ishtirokini 

taʼminlashning zarurligi va ahamiyati asoslab berildi. 

3. Inklyuziv iqtisodiyotni va inklyuziv biznes modelini rivojlantirishning ahamiyati, 

yondashuvlari va samarali tadqiqotlar asosida yoritildi va asoslab berildi. 

4. Tadqiqotlar asosida “samara”, “samaradorlik”, “iqtisodiy samaradorlik”, “ijtimoiy-

iqtisodiy samaradorlik” tushunchalarning tushunchalarining iqtisodiy mazmuni tadqiq etildi, 

ular oʻrtasidagi farq yoritildi va “ijtimoiy-iqtisodiy samaradorlik” tushunchasi mazmuniga 

muallif taʼrifi ishlab chiqildi. 

7. Koʻzi ojizlar ishtirokidagi sanoat korxonalari faoliyatining ijtimoiy-iqtisodiy 

samaradorligini aniqlash usullari tadqiq etilib, baholash koʻrsatkichlari hamda ularning tasnifi 

ishlab chiqildi. 

8. Koʻzi ojizlar ishtirokidagi sanoat korxonalari faoliyati rivojlanishining xorijiy 

tajribalari tahlil etilib, ulardagi erishilgan yutuqlar va koʻzi ojiz insonlarning ijtimoiy-iqtisodiy 

faolligini taʼminlash tizimlari oʻrganildi hamda yoritib berildi. 

Ushbu yondashuvlar, ayniqsa, koʻzi ojizlar kabi guruhlarning mehnat bozori va sanoat 

korxonalaridagi oʻrni va salohiyatini toʻliq ochib berishga yordam beradi. 

